REZIME RADA

Vrijeme u kojem živimo karakterizira stalni porast ljudskih potreba za energijom. To se u prvom redu odnosi na transportna goriva čiji je udio u ukupnoj potrošnji energije veoma značajan. S druge strane, evidentno je da će fosilna goriva, koja su danas dominantni izvor energije, zbog svoje neobnovljivosti u budućnosti biti sve manje dostupna i da ćemo morati tražiti druga rješenja. Pored toga fosilna goriva predstavljaju generatore mnogobrojnih ekoloških problema kako globalnih tako i lokalnih (efekat staklenika, globalno zagrijavanje, topljenje ledene mase na polovima, kisele kiše itd). Biogoriva, prije svega bioetanol i biodizel su se u zadnjih petnaestak godina nametnula kao vrijedna alternativa fosilnim gorivima prije svega u ekološkom pogledu jer, kako mnogobrojne studije pokazuju, znatno smanjuju negativan uticaj na okoilinu u odnosu na fosilna goriva. Pored toga biogoriva predstavljaju „domaća“ goriva i na taj način smanjuju ovisnost država koje ih proizvode o zemljama koje raspolažu sa glavninom zaliha nafte. Biogoriva pozitivno utiču i na ukupnu ekonomiju zemlje jer daju poljoprivredi još jednu alternativu, otvaraju nove pogone i radna mjesta, generiraju nove dodatne proizvode kao što su: sačma, glicerol itd. Zbog svega toga proizvodnja i potrošnja biogoriva u svijetu bilježi konstantan rast.

S druge strane svjedoci smo poskupljenja hrane na globalnom nivou u polsednjih nekoliko godina za koje mnogi odgovornim smatraju upravo biogoriva I generacije (biodizel i bioetanol) odnsono biogoriva koja se proizvode iz hrane (kukuruz,ulje). Stoga se danas u svijetu provode velika istraživanja u svrhu pronalaženja novih postupaka dobijanja biogoriva iz sirovinna koje se ne koriste za hranu. Tako se pretpostavlja da će se u vrlo skorije vrijeme komercijalizirati postupci dobijanja bioetanola iz lignoceluloznih sirovina te biodizela iz algi te drugih alternativnih sirovina koje se danas smatraju otpadom. Ostatak od kafe nakon sparvljanja napitka (toz) je jedna od tih sirovina jer u sebi sadrži od 10-20% ulja zavisno od vrste kafe. Sada uglavnom velike količine ovog materijala završe na deponijama i u kanalizaciji a u budućnosti bi mogao postati vrijedna sekundarna sirovina za dobijanje biodizela i drugih vrijednih proizvoda (vrtni kompost, gorivi pelet i dr.).

Ovaj rad ima za cilj ispitivanje mogućnosti primjene ostatka od kafe (toza) kao alternativne sirovine za dobijanje biodizela. U radu će biti ispitivani najvažniji parametri procesa ekstrakcije ulja iz toza kao i mogućnosti dobijanja biodizela koji posjeduje karakteristike date evropskim standardom za biodizel EN 14214.

